Glæra 1

Kæru ráðstefnugestir og skipuleggjendur

Sigurlín Margrét heiti ég.   Ég þakka skipuleggjendum fyrir tækifæri til að koma hingað í dag og fræða ykkur um aðgengi heyrnarlausra að netinu. 

Glæra 2: 

Orðið aðgengi er mjög víðtækt í skilningi heyrnarlausra á því, það kemur að svo mörgu eins og ekki bara aðgengi að upplýsingum heldur líka aðgengi að samfélaginu sjálfu sem og aðgengi að sínum nánustu.  Táknmálið spilar stóran þátt inn í að aðgengi heyrnarlausra að upplýsingum, samfélaginu og netinu sé fullnægt.  Eins og þið sjáið hér núna í þessum táknuðu orðum mínum er með mér tveir túlkar, þeir eru sterkasta aðgengistæki heyrnarlausra að samfélaginu sem og ykkar að fræðast um þennan “lokaða” heim sem heimur heyrnarlausra er stundum kallaður, og er því sem betur fer alltaf að opnast í þessum skilningi, fleiri heyrandi læra táknmál og kynnast þar með þessum heimi og er það vel.   Þessi heimur er ekkert öðruvísi en aðrir heimar og allir eiga það sameiginlegt með að fá sitt aðgengi í hvaða skilningi sem er til eru ýmiskonar leiðir til þess eins og við fræðumst um hér í dag.  Táknmálið er eitt af því. 

Glæra 3

Áður en við hellum okkur í aðalefnið, langar mig að nefna nokkra menn sem þið kannski kannist eflaust við.  Þeir hafa allir átt nokkurn þátt í að þróa það sem við öll getum ekki verið án í dag, nefnilega símans og tölvupóstsins.  Þessir tveir hlutir gefa okkur öllum svo mikið – sér í lagi tímasparnað í rými tímans sem okkur öllum er svo mikilvægur er daglegu lífi okkar.  Við hugsum ekkert sérlega mikið um þessa menn dagsdaglega en ef við skoðum bakgrunn þeirra aðeins núna þá eiga þeir allir það sameiginlegt að hafa heyrnarlausan bakgrunn. Samuel Morse og Alexender Graham Bell voru báðir giftir heyrnarlausum konum.  Hinn þekkti eðlisfræðingur Thomas Alva Edison var sjálfur mjög heyrnarskertur.  Maðurinn sem fann upp tölvupóstinn Winton Graff er heyrnarlaus.  Þeir pældu í þessum hlutum til að bæta samskipti sín og sinna nánustu – til að gera nokkurskonar brú milli heims heyrnarlausra og heyrandi- og hvað geriðst allur heimurinn notar tækni þeirra í dag. 

Glæra 4

Nú á tuttugustu og fyrstu öldinni er rétt að skoða aðeins líka hvaða tækni heyrnarlausir hafa í dag til að fullnægja aðgengi sínu að upplýsingum, samfélaginu og netinu.    

Túlkar – Eins og ég hef nefnt áður og þið sjáið hér í dag og njótið.  Að baki færni þeirra er þriggja ára háskólamenntun. Þeir vinna á faglegum forsendum að túlka fyrir okkur og sérstakt ferli þarf til að panta og fá túlk.
Texti á innlent sjónvarpsefni -  mætti alveg vera meiri en komið er, texti á innlendu sjónvarsefni veitir mikið aðgengi að því sem er að gerast í samfélaginu almennt. 

Textasímamiðstöð-  frá árinu 1992 hefur verið til staðar hér á landi svokölluð textasímamiðstöð.  Þetta gerir heyrnarlausum kleyft að hringja í heyrandi í gegnum milliaðila sem textasímamiðstöðin er.  Stöðin er enn starfandi og notuð með hagnýtum hætti af heyrnarlausum í gegnum samskiptaformið MSN. 
SMS-skilaboð -  Aðalsamskiptaformið hjá heyrnarlausum þegar kemur að farsímanum er í formi SMS-skilaboða.  Það er þeim sjálfsagt að nota það, það er notað í formi texta- oft á tíðum stuttum og hintmiðuðum og er það vel.  Heyrnarlausir eru því nokkurskonar meganotendur sms-skilaboða hjá símafyrirtækjum.  

Glæra 5

Nú erum við víst komin að kjarna málsins hér í dag.  Aðgengi heyrnarlausra að Netinu.   Netið er skrifað með stórum staf – bara orðið sérnafn.  Það felur engu að síður svo marga möguleika að fá upplýsingar eða eiga samskipti í gegnum Netið.  Netið er sífellt í þróun og við verðum nú að vera í einhverskonar stökkgír til að geta tileinkað okkur alla þá víðamiklu möguleika sem Netið býður uppá.  Heyrnarlausir hafa á síðari árum verið að tileinka sér Netið í margskonar skilningi eins og almennt er um alla.  Við skulum aðeins fara yfir nokkur atriði sem nú þegar eru á Netinu og heyrnarlausir nota mikið. 

En fyrst af öllu þá þurfum við eitt til að komast á Netið – nefnilega tölvur.  Um þær þarf ég víst ekkert að fjölyrða – allir hérna inni vita hvað þær eru, nú til dags eru þær kannski orðið sjálfsagt húsgagn í hýbýli manna.  

Með tölvunni getum við gert sjálfsagða hluti.  Svo gott sem við byrjum á einum, að vafra um netið.  Þar er ógrynni af heimasíðum með allskonar upplýsingum, handhægum eða óhandhægum.  Við ákveðum sjálf hvað við leggjum mikið í að fræðast um heimasíðurnar og getum flétt upp aukaupplýsingum svona rétt eins og við séum að lesa tímarit eða bók.  

Við getum sett okkur í samband við heimasíðurnar með því að senda tölvupóst, kannski til að fá frekari upplýsingar eða eitthvað annað hvað sem það nú er.   Tölvupósturinn sjálfur gefur okkur marga möguleika.  Með honum getum við sent öðrum tölvupóst og fengið tölvupóst hverskonar um allskonar efni.  Það gefur okkur færi á að mynda tengslanet í kringum okkur.  Gefur okkur líka færi á að segja miklu meira en í stuttu hnitmiðuðu sms-skilaboði.  Möguleikar tölvupóstsins eru líka að við getum sent viðhengi í formi skjals eða myndar.  Ég trúi að það sem eftir mun sitja á Netinu er að tölvupósturinn er það sem myndi flokkast nokkuð sem við myndum treysta mest á og gefa okkur þar með möguleika á að vera í virku sambandi við umheiminn í formi skrifaðra skilaboða. Þannig finnst mér staðan allavega vera núna. 

Glæra 6

Með tölvunni og í gegnum Netið getum við átt samskipti við aðra.  Það eru til mörg samskiptaforrit og veðja ég að það mest notaða af heyrnarlausum sé MSN formið.  Það gefur möguleika á að eiga samskipti með skrifuð skilaboð í spjallformi – þú skrifar þetta í þar til gerðan ramma á viðmótinu og færð svör til baka.   MSN gefur einnig möguleika að tveir aðilar tengist myndrænt með vefmyndavél  og geta þar með átt möguleika á að láta samskipti sín á milli fara fram á táknmáli í gegnum Netið. 

Glæra 7

Á nokkrum heimasíðum hér á landi hefur verið komið upp svokölluðu Netspjalls viðmóti.  Heyrnarlausir hafa nýtt sér það og geta þar með verið í beinu sambandi við þjónustufulltrúa fyrirtækis með viðskipti sín. Þetta er það frábært að það er enginn milliliður í samskiptunum og samskiptin fara fram í formi skrifaðra skilaboða. 

Glæra 8

Með fjarfundabúnaði geta menn fundað í gegnum Netið.  Það hefur gefið fyrirtækjum færi á að spara ferðakostnað á hagkvæman hátt séu málin þess eðlis að hægt sé að funda í gegnum þessa leið.  Heilu fyrirlestrarnir hafa líka verið haldið í gegnum fjarfundabúnað. En fjarlægðin gerir fjöllin ekki alltaf blá og því hefur fólki stundum fundist þeir ekki vera í nálægð við efnið með áþreifanlegum hætti og gefur lítið færi á að vera þáttakendur.  En með fjarfundabúnaði er líka hægt að sinna fjartúlkun.  Fjartúlkun er það að ef til dæmis heyrnarlaus býr á Akureyri og þarf til læknis þá getur túlkurinn verið staðsettur í Reykjavík og með sérstökum búnaði getur túlkurinn túlkað það sem fer fram í læknisstofunni fyrir norðan.  Fjarfundabúnaður var notaður þegar ég settist á Alþingi árið 2003.  Þá voru túlkarnir í öðru herbergi og ég sat í þingsalnum.  Þannig séð með þessum tveim dæmum er hægt að nota fjarfundabúnað í þágu táknmálsins á Netinu líka. 

Glæra 9

Myndsími hefur verið að ryðja sér mikið til rúms í samfélögum heyrnarlausra víða um heim.  Ekki hefur hann enn náð fótfestu hérlendis – en menn binda miklar vonir um að þegar þriðja kynslóð farsíma kemur hingað þá muni heyrnarlausir geta átt samskipti á táknmáli í gegnum þá.    Myndsímar gefa heyrnarlausum færi á að eiga samskipti á táknmáli.  Jafnvel hafa verið settar upp sérstakar myndsímamiðstöðvar í Bandaríkjunum og geta heyrnarlausir þar með átt samskipti í gegnum túlk eða öllu heldur milliaðila sem miðlar samskiptum milli táknmálsins og talaða málsins. 

Glæra 10

Það nýjasta sem hefur undanfarin tvö ár verið að koma inn á heimasíðum er táknmálsviðmót.  Því er ég mjög hrifinn af, því mér finnst að þar sé fullkomnun náð að aðgengi á heimasíðunni sé fyrir alla.  Þá á ég við að blindir/sjónskertir geti stækkað skrifaða letrið sem hentar þeirra sjónsviði og þeir geti einnig hlustað á efni heimasíðunnar lesið upp í hljóðviðmóti. Jafnvel geta nýbúar og aðrir út í heimi lesið efni síðunnar á sínu máli.  Og síðast en ekki síst geta heyrnarlausir fræðst um efni síðunnar á táknmáli. Hér á landi eru aðeins til tvær heimasíður með táknmálsviðmóti en bara enn á tilraunastigi.  Það eru heimasíðurnar: sú fyrri er ein af tveim íslensku   www.shh.is  og hin er dönsk og myndgæðin mjög góð  www.frontrunners2.dk/
Eins og þið sjáið á myndinni eru viðmótin ólík. Sendingar sem slíkar þurfa mikla þjöppun ef vel á úr garði að gera og hraðinn getur orðið mismunandi – oftast er hann hægur við fyrstu spilun en eftir niðurhal þá ætti hann að komast í næstum eðlilegan hraða.  Það eru til nokkur forrit sem hægt er að notast við eigi að setja upp táknmálsviðmót á heimasíðunni.  Hver og einn verður bara að finna út hver besta lausnin er.   

Glæra 11

Að síðustu finnst mér aðeins rétt að segja frá hvað heyrnarlausir vilji sjá í framtíðinni er varðar aðgengi á Netinu.

Táknmálsviðmót væri nærtækasta dæmið í þessu samhengi.  Við viljum sjá táknmálsviðmót á heimasíðum fjölmiðla, heimasíðum ríkisfyrirtækja sem miðla mikilvægum upplýsingum til almennings. Við viljum líka fá þessar upplýsingar og þá á táknmálinu.  Við viljum líka að efni heimasíðna ýmissa þjónustufyrirtækja sé gert okkur jafnaðgengilegt og öllum öðrum.  Hvert og eitt fyrirtæki verður að gera upp hug sinn í þeim málum.  Það gefur af sér jákvæða ímynd út á við.  

Myndsímar sem ég nefndi áðan eru ofarlega á listanum hvað við viljum sjá í framtíðinni í samband við aðgengi okkar á netinu.  Með tilkomu þeirra munu heyrnarlausir geta tjáð sig á því máli sem þeim er tamast, nefnilega táknmálinu sjálfu. Fjartúlkun kæmi þá vel til greina, sem og táknmálssímamiðstöðvar og síðast en ekki síst er ákveðin tilhlökkun eftir farsímum af þriðju kynslóðinni. 

Fleiri þjónustufyrirtæki hverskonar ættu hiklaust að taka upp Netspjallsviðmót á heimasíðum sínum, það gerir samskiptin milliliðalaus, styttri biðtíma og sneggri þjónustu.  
Glæra 12

Við Íslendingar erum ansi tæknivædd þjóð og sagt er að um 90%  heimilia hérlendis eiga tölvur og séu nettengd. Við höfum þann hæfileika að við erum nýjungargjörn og kunnum að nota þá tækni sem okkur býðst hverju sinni.  Mestu annmarkar hér að heyrnarlausir fái aðgengi sínu fullnægt á forsendum táknmálsins eða þá texta á innlent sjónvarpsefni er að við erum of fámenn.  Mín skoðun er sú að þessi hugsunarháttur sé afturhaldsöflum að kenna og skorti á þori að bjóða upp á fullkomið aðgengi fyrir alla.  Mér finnst við alveg mega ganga skrefinu lengra og koma þeirri hugsun frá okkur að við séum að gera góða hluti og allir fái að njóta afrakstursins.  Ég vona að á næstu árum eigi ég eftir að sjá fleiri netspjallsviðmót og táknmálsviðmót á íslenskum heimasíðum.  
Takk fyrir!

